
Asasakka kommunissatsinni innuttaasut, Qaasuitsup kommuniani Ikaarsaariarnermut 

ataatsimiisitaliamut qinigarlaat, kiisalu Qaasuitsup kommuniata borgmesteria Ole Dorhp 

atorfilittallu tamassi Aasiannut tikilluakuttooritsi. 

Siullermik tatiginnillusi Ikarsaariarnermut Ataatsimiisitaliamut siulittaasutut kingornalu 

kommunissatsinni borgmesterinngortussatut  qinerassinga qujarusuppunga. Tagiginninneq 

tamanna uannut tunniunneqartoq maniguullunga  peqatigalusi timitalerluarniarumarpara. 

Ikaasarsariaqarnermut Ataatsimiisitaliami ilaasortangorlaat tamassi ilaquttasilu uummammik 

pisumik pilluagaaritsi, suliassamut angisuumut unammillernartumullu suleqatigilluarnissarput  

qilanaaraara.  

Ikaarsaariarnermut Ataatsimiisitaliami qinikkat akornanni arnat angutillu naligiissutut 

oqaatigineqarsinnaangikkaluartut,  nuannaarutigaara kommuneqarfissatsinni siammasissumik 

qinikkat nutaat katitigaagatta aamma piginnaanitsigut siammasissumik tunuliaqutaqarluta. 

Qinikkat Politikkimi sulinermi misilittagaqarluartunik ilaqarpugut aamma politikkikkut sulinermi  

nukinnik nutaavinnik isumalluarnartunik pissaqanartunillu ilaqarluta,  tamanna  

suleqatigiilluarnikkut angusaqarluarnissatsinnit isumallualersitsivoq.  

Tamatta ilisimavarput nunatsinni komminit annersaat Qaasuitsup kommuniata suna pillugu 

marlunnut avinneqarnissaa pisariaqartinneqalersimanersoq. 

Kommuneriligassatsinni isumaqatigiinniarnikkut aqutsinikkut siammasissumik suleqatigiinniarluta 

aaliangersimavugut,  suleqatigiissutiginiakkagullu pissaganartut pimoorussilluta suliariniarlugit 

aaliangersimalluta, nutaaliornissamullu periarfissinneqarnerput atorluarniarparput. 

Kommunissatsinni allaffissornikkut aqutsinermi nutaaliorniarpugut , kalaalisut  naleqartitatsinnut 

kulturitsinnullu tulluarsakkamik pisariittumik  ingerlatsiniarpugut ineriartortitsillutalu.  Kommunit 

allaffii sapinngisamik pisariittumik aqunneqassapput  innuttasunut saaffigiuminarlutik  

qanilartuullutillu sullissilissallutik.  

Kommunissatsinni aqutsinermi nutaaliorneq qallunaat europamiullu periusaanik 

ilaarsiinnarnerungitsoq pilersinniarparput, siunertaraarput ullumi inuunitsinnut 

silarsuarmioqataanitsinnullu naleqqussarluta ingerlatsissalluta nunatta 

namminersulivikkiartorneranut taperlaalluarluta,  nunattalu sinneranut maligassiueqataarusulluta 

allaffissornermi pisariitsumik innuttaasunullu qanilartumik sullissiniarluta. 

Suliassaq tamanna ullumimiit aallartinneqassooq, sulisoorersut saniatigut  kalaallinik 

siunnersortinik kalaallit nunaanersunik atuissuugut, aasallu ingerlanerani kommuneqarfissatsinni 

tamani angalassuugut innuttaasut pisortanik sullinneqarnerminni piumasaaqaataat 

pisariaqartitaallu misissuiffigalugillu qulaajaffiginiarpagut ,  tamatuma saniatigut  allaffeqarfitsinni 

inuttaasunillu kiffartuussivitsinni kommuunillu suliffeqarfiutaani  tamani sulisut  suleriasissatsinnut 

nutaamut naleqqussassavagut, piginnaanerit qaffassassavagut innuttaasunik sullissinerup 



malunnaatilimmik pitsangorsarnissaa siunertaralugu. Suliassarput annertuvoq 

suleqatigiilluarnikkulli angusaqarluassaagut,  nunattalu  Namminersulerusulluni sulineranut 

tapertaalluassuugut. 

Illoqarfinni nunaqarfinnilu tamani innuttaasunik kiffartuussinerup sullissinerullu pitsaanerpaamik 

ingerlanneqarnissaa siunertarlugu allaffissornermi ingerlatsiviit isumaqatigiissuteqarnikkut 

aningaasanik namminneq aqutaqarlutik aaliangiisinnaanerat nukittorsarneqassooq, utoqqaat 

illuini, meeqqat atuarfiini, meeqqerivinni allanilu. 

Nunaqarfinni Aqutsisut nammineernerat annertusassavarput, aningaasanik aqutaqarlutik 

namminersinnaanerat aallarterersoq annertusassavarput.  

Sumiiffinni siunnersuisoqatigiit (lokalråd) pilersinneqarersimassapput kingusinnerpaamik 2019-mi. 

Siunnersuisoqatigiit pisariaqartitsineq malillugu pilersittassavagut soorlu utoqqarnut 

siunnersuisoqatigiit, innarluutillit pillugit siunnersuisoqatigiit allallu pisariaqartinneqarsinnaasut 

innuttaasut qanimut suleqatigalugit pilersinneqartarumarput. 

Kulturikkut naleqartitagut timersorneq, qimusserneq, nipilersorneq, erinarsorneq, 

isiginnartitsineq, atuakkiorneq, filmiliorneq, inuiattullu nutaaliortuarnerput pingartillugu 

ineriartortisissuugut. 

Kommuneqarfitta meeraaffigalugu nuannersuunissaa isumagissavarput, meeqqagut 

meeqqerivinni, meeqqallu atuarfiini isumassorluarneqarluassapput angajoqqaat qanimut 

suleqatigalugit ilaqutariinnut najoruminartuunissarput anguniassuarput. 

Kommunissatsinni inuutissarsiornikkut siuarsaaneq pingartillugu anguniagaqarfigissavarput. 

Kommune inuutisarsiornermi namminersortunik, pisortallu suliffeqarfiutaanik 

annertusaaffigissallugu suliffeqarfiliorfigissallugu  orniginartuunissaa sulissutigissuarput.  

Aningaasarsiornermi naleqartitagut Aalisarneq piniarnerlu naalakkersuinikkut suliallit qanimut 

suleqatigalugit piorsaavigissuagut. Tunisassiorneq imminullu pilersorneq annertusassavarput 

Kommunip pilersaarusiornera sanartugassat, inuussutissarsiutillu ineriartortisineq ataqatigiimmata 

– Namminersorlutik Oqartussaniit sanartugassat pillugit oqartussaaffik annertunerusoq 

aningaasanillu malitseqartut kommunimut pilertornerusumik nuunneqarnissaa sulissutigissuarput. 

Kommuneqarfissarput takornariarfigissallugu misigisassanik ulikkarpoq, Qeqertarsuaq 

misigisassarpassualik qeqertaq pinnersorsuaq aasami allaat qimusseriarfigineqarsinnaasoq ukiumi 

sisorarfissaqqissorsuaq, Qasigianguit ittarnisarsiuni oqaluttuarisaanitsinnullu tungasuni 

ilisimatusarfigissallugu nuannerunartoq, misigissassasiorfissaqqissoq illoqarfik eqqissisimanartoq, 

Kangaatsiaq nunatta pissarititaanik kalaaliminernik pissaqarfiulluartoq,Kalaaliviit  Qooqakkut ittut 

nunaat, Aasiallu ilinniartoqarfiusoq , nipilersornermik nuannarisalinnik ulikkartoq, 



ujakkaallaqqissorsuit nunaat nunaqarfigullu nuannersunik misigisassaqarfiusut 

takornariartitsinermi inerisaanitsinni tungavigilluassavagut. 

Kommunerput ilisimatusarfigissallugu piukkunnassusaa nittarsaalluarumarparput.  

Takornariaqarnerup inuutissarsiutillu allat siuarsaruminarnissaat siuneralugu nunatta 

naalakkersuisui qanimut suleqatigalugit Kangaatsiami, Qeqertarsuarmi, Qasigianguanilu 

suluusalimmik mittarfiliassat siuartinniassavagut. 

Qasigianguani erngup nukiganik nukissiorfiliassaq pilertornerusumik suliarineqarnissaa 

anguniassavarput,  Aasiaat Kangaatsiaq taakkulu nunaqarfiisa iluaqutissinneqarsinnaanissaat 

ilangullu anguarlugu. Naalakkersuisut qanimut suleqatigissuagut kommunitsinni 

iluaqutaasinnaasut tamaasa anguniarlugit aamma Naalakkersuisut isumaginninnermi suliniutaat 

pitsaasut tamaasa eqqarsaatigalugit suleqatigiissuugut. 

Kommuneqarfimmi sulisugut innuttaasullu tamassa  suleqatigalugit kommuunissarput  

ineriartortissuarput inuttusiartortillugu najoruminartuutillugulu. 

Ikarsariarnermi ataatsimiisitaliami ilaasortangortut suleqatigiilluarnissarput isumalluarfigaara,  

siunnerfeqarluta sulissaagut kommunitsinni innuttaasut qanimut suleqatigalugit 

sunniuteqaqataasillugit kommunerput najoruminartuutissavarput. 

Kommune nutaaliorluni ataqatigiissumik, patajaatsumik, ataqqeqatigiiffiusumillu 

ingerlatsiffiussooq. 

Tamassi tikilluaritsi. 


